
Haurren ongizatea, guztion zeregina 

Mari Carmen Marin eta Esther Larrañaga (giza eskubideetarako, enplegurako eta gizarteratzeko Gipuzkoako foru diputatua / gizarte politikarako Gipuzkoako foru diputatua) 

Bihar Haurren Eskubideen Nazioarteko Eguna delarik, aukera ederra dugu guztion artean hausnar egiteko zer-nolako ardurak ditugun, herri erakundeok bezala gizarteak berak, adingabeen babes lanetan. Gipuzkoako Foru Aldundian adingabeen esparruan eskumenak ditugun bi departamentuen arduradun garenez, gogoan eduki beharra daukagu gure lurraldean urtero mila bat neska-mutil izaten direla babes gabezia edo bazterketa egoeran. Gure erantzukizunaren karietara, uste dugu oso garrantzizkoa dela gipuzkoar guztiei dei egitea, adingabeen ongizatea denon eginbeharra dela aldarrikatzeko. Familia psikoterapian aditu entzutetsuenetakoa den txiletar psikiatra Jorge Barudyk dioenez, «haur baten ongizatea ez da opari bat, baizik amaigabeko langintza bat, inoiz bukatu edo behin betikotzat jo ez daitekeena. Aldi berean, ez dagokio norbanakoari edo familiari soilik, baizik gizarte osoaren ahaleginaren emaitza izango da». 

Gipuzkoako gizartea ongi kohesionatuta dago, eta azken urteotan gertatu diren funtsezko aldaketa guztien gainetik, familiak jarraitzen du izaten elkar bizitzarako oinarrizko erakunde eta gunea. Familia, XXI. mende honetan har ditzakeen eramolde anitzetan, egitura sozial finkoa da guztiok babesturik, zaindurik, maitaturik eta seguru senti gaitezen. 

Egia da, baina, guk nahi baino gehiagotan behin gehiegi baita familia batzuek ezin izaten dutela zeregin hori bete, hain egoera larrian bizi dira eta. Horrelakoetan sortu ohi dira adingabeen arazoak. Izan daitezke ingurugiro arazoak, pobretasuna edo bazterketa soziala kasu; izan daitezke familia barneko arazoak, haurtzaroan bizi izandako tratu txarrak adibidez; edo izan daitezke norbanakoaren ezgaitasunak. Halako familiak gure herrian bizi dira, gure kalean bizi dira, gure ezkaratzean bizi dira. Hala ikusi edo aitortu nahi ez badugu ere, gure gizartearen parte dira eta haiei laguntzeko betekizun moral eta soziala dugu. 

Halako egoera zailetan, parte txarrena adingabeek eraman ohi dute, berak baitira biktima errazenak. Gure gizarteak ongizate eta garapen maila esanguratsuak lortu dituen arren, lanean jarraitu beharra dauka ondasun horren partaide izan daitezen, maila berean, herritar guztiak. Haur izatearen ikuspegia asko aldatu da historian zehar, baina gauza batean jarraitzen du bere horretan: haurrak ez du hitzik. Pertsona heldu batentzat tratu txarreko egoera bat salatzea zaila baldin bada, zer esanik ez haurrarentzat, bera laguntzeko bitartekorik badela ere ez dakien haurrarentzat; agian tratu txarra pairatzen ari dela ere ez dakien haurrarentzat; osasunez, segurtasunez eta zoriontsu hazteko eskubidea duenik ere ez dakien haurrarentzat. Hala hazi behar lukete haur guztiek, baina...Horregatik, gizarte osoaren zeregina da haur horiei hitza ematea: ez diegu soilik entzun behar, baizik haiekin bat egin behar dugu, konpromisoa hartu behar dugu. Tratu txarren bat pairatu duten edo pairatzen ari diren haurrek berdin utzikeria fisikoa, utzikeria emozionala, tratu txar fisikoa, tratu txar emozionala edo sexu gehiegikeria izan guztion beharra daukate beste bizimodu bat izan dezaten.Behar dute administrazioek baliabide gehiago eta hobeak jar ditzagun, haur horiek hartu, zaindu, oinazea arindu eta hezibidean jartzeko. Behar dute arazoa atzeman eta lehenbailehen esku hartzeko gauza izan gaitezen. Horretan ahalegintzen gara eguneroko lanean Gipuzkoako Foru Aldundian; batzuetan ongi, besteetan ez hain ongi; batzuetan hedabideetan oihartzun handiz, besteetan batere gabe, saiatzen gara Gipuzkoako haurrak ezkututik ateratzen, zer behar duten jakiten, haien adinaren arabera gure komunitatearen bizitza sozialean parte izan daitezen, eta batez ere, egoera eta arazo zehatzak kontuan izaten. Azkenean, haur batek sekula ezagutu behar ez lituzkeen egoera tamalgarri horietakoren batean bizi den adingabe bakoitzaren arazoari irtenbide oso eta pertsonalizatua emateko gauza izango den baliabide sozialen sarea sortzen ahalegintzen gara. 

Alabaina, gizartearen beharra ere badute, adingabea pairatzen ari den egoera salatzeko, beste alde batera begiratu gabe «familia barruko gauzak» direlakoan; adingabe horien harrera egiteko, familia biologikoak bere guraso-ahalmenak berreskuratzen dituen bitartean, 160 gipuzkoar familia egiten ari diren bezala, ordainezinezko elkartasun maila erakutsiaz; eta, azkenean, indarberritze ahaleginetan ari diren familia horiei eta halako egoera negargarriak pairatu dituzten neska-mutil horiei bigarren aukera bat eskaintzeko. 

Adingabeen ongizatean jartzen diren ahalegin guztiak etorkizunerako inbertsio dira: egungo haurrak biharko helduak dira. Haur orekatu, osasuntsu eta arduratsuak hezteko gauza baldin bagara soilik lortuko dugu bihar Gipuzkoako gizartea kohesionatuagoa izatea, desoreka sozial apalagokoa izatea, bazterketa egoera gutxiagokoa izatea. Gizarte horretara jo nahi badugu, denon artean eraiki beharko dugu. Horregatik, gipuzkoar guztion betebeharra da haurren ongizatea babestea: gure seme-alaben hezkuntza nolako, helduaroko etorkizuna halako.Gipuzkoako Foru Aldundiak, egoera zailean diren haurren babeserako eskumenak dituen erakundea den heinean, aintzat hartzen du adingabeen eskubideak zaindu eta ongizatea ziurtatzeko zereginaren buru izateko konpromisoa. Langintza zail baina aldi berean atsegin horretan, gipuzkoar guztien laguntza izatea espero dugu. Nekez lortuko dugu Gipuzkoa hiria, gizarte kohesionatu, lurralde orekatu eta berritzailea izatea, ez baditugu adingabeak gure lehentasunen artean jartzen. Hori da Gipuzkoako Foru Aldundiaren eginbeharra XXI. mende honetarako. 
